
Opdrag

Hierdie boek word opgedra aan Linda, Glen en Alyce. Sonder hulle voortdurende vriendskap, ondersteuning en vrygewigheid sou baie van die avonture in hierdie reeks nie plaasgevind het nie. 

Shelley... by die ponieklub

Woensdag 2 Januarie

Gisteraand was die verskriklikste aand in my lewe! Ek het Ma en Pa hoor gesels. Hulle sê as dit aanhou reën sal die spruit definitief oorstroom. Ek weet as dit gebeur sal Vonk nie kan deurgaan na die ander weikamp om naby die ander perde te wees nie. As sy nie naby hulle is gedurende die storm nie, sal sy baie bang wees. En as sy bang word vir die storm, kan sy ernstig seerkry.

Ma en Pa was in die kombuis besig om aandete voor te berei en Nate het televisie gekyk. Dus het ek besluit om by die voordeur uit te glip. Ek is ondertoe met my reënskoene en -jas en Vonk se halter en leiriem. Ek moes haar net gaan soek!

Die reën het neergestort en teen daardie tyd was dit regtig donker, maar ek was glad nie bang nie want al waaraan ek kon dink was my baba.

Ma en Pa het voorheen al gepraat van hoe dapper ek is. Ons motor het eenkeer vasgesit naby die voorste hek, omdat ‘n baie groot boom oor die pad geval het tydens ‘n stormsterkwind. En die volgende aand het ek alleen daarheen geloop in die pikdonkerte om iets te gaan haal. Ek kan nie eers meer onthou wat dit was nie. Maar dit het my glad nie gepla nie. My broer Nate sou dit nooit gedoen het nie. Hy is selfs te bang om snags alleen met die trap af te gaan. Hy is so ‘n bangbroek!

Gelukkig het ek ‘n flits by my gehad toe ek na Vonk gaan soek het, anders glo ek nie ek sou haar kon kry nie. Sy het onder ‘n boom gestaan en runnik toe sy my sien. Ek weet sy was bly om my te sien. 

Ek het die halter en leiriem vir haar aangesit en haar na die plek in die spruit gelei waar ons gewoonlik deurgaan. Daar was soveel reën, ek kon nie so goed sien nie, selfs met Pa se groot flits. Maar toe skielik is my reënskoene vol water. Die spruit het definitief voller geword en ek moes baie stadig oor die rotse beweeg. Vonk het saam met my gestap – gelukkig is sy bombestand anders dink ek nie ek sou haar oorgekry het nie.

Net toe ons omtrent halfpad is, voel ek die leiriem styftrek. Ek het teruggekyk om te sien wat is fout, en besef dat Vonk in die dieper deel van die spruit gegly het! My hart het so wild geklop, ek kon dit teen my borskas voel. Maar al waaraan ek kon dink, was om haar te red. Ek het op die rotspaadjie gestaan waar ons altyd deurgaan, en gevoel hoe die water my intrek, so sterk was dit. Ek moes styf vashou om nie omgespoel te word nie. 

Ek het “Vonk! Vonk!” geroep. Sy het gerunnik maar al wat ek kon doen was om aan die leiriem te trek. Ek was so bang. Toe skielik kry sy dit reg om terug te klouter op die rotse. Ek het geen idee hoe sy dit reggekry het nie, maar ek is so bly sy het! Ek was so desperaat om haar deur die spruit te kry dat ek net aanhou loop het. Ek het geweet sy vertrou my en sal my enige plek volg! 

Ons het aanhou loop en dit uiteindelik tot by die anderkant gemaak. Toe moes ons die bult uit. Dit was erg modderig en glad en ons het aanhoudend gegly. Dit was so moeilik om bo te kom. Ek het vorentoe geval, maar sy het aanhou stap, en dit het gehelp om my weer op te trek. Ek was bly ek kon opstaan, anders sou sy my deur die modder gesleep het. Ons het bo gekom en ek het haar halter en leiriem afgehaal en haar laat gaan. Sy het dadelik weikamp toe gehardloop om na die ander perde te gaan soek. Ek het geweet dat as sy hulle eers gekry het, sy rustig sou wees. 

Toe moes ek weer die heuwel af. Ek moes aan boomtakke vashou sodat ek nie in die spruit val nie. Ek het geweet ek is heeltemal oortrek van die modder, maar ek het nie omgegee nie. Die spruit het begin voller word en ek wou net by die huis kom. Dit was so ‘n stryd om my reënskoene aan te hou en teen die krag van die bruisende water te veg.

Ek was so bly toe ek dit uiteindelik tot aan die anderkant gemaak het! Ek het teruggehardloop oor die gras en een van my skoene verloor in die hardloop. Ek moes weer terug om hom te gaan soek. Toe ek by die huis kom, het ek my modderbesmeerde skoene en reënjas onder gelos. Toe sluip ek by die voordeur in en na my kamer om ander klere aan te trek. Net toe hoor ek Ma roep my vir aandete.

Toe sy my sien, sê sy sy het die hele huis deur na my gesoek. Sy wou weet hoekom my hare so nat is. Toe begin ek huil. Ek kon dit glad nie help nie. Toe sy my vra wat is fout, moes ek haar vertel. En sy staan net daar en staar na my. Sy het gedink ek was die heeltyd in my kamer.

Ma en Pa sê albei hulle is geskok as hulle dink aan wat kon gebeur het. Hulle sê Vonk kon my die spruit ingetrek het, of bo-op my geval het of enigiets. Hulle sê ek kon weggespoel en verdrink het. Hulle sê hulle sou nie eers geweet het waar om na my te soek nie, omdat hulle geen idee gehad het dat ek nie in die huis was nie.

Nou is ek bekommerd dat Vonk haar rug seergemaak het toe sy gegly het.

Ek kan nie vanaand ophou skryf nie. Daar het soveel gebeur en ek moet net oor alles skryf. Ma sê om dinge neer te skryf help mens nogal wanneer jy ontsteld is.

Dit voel alles soos ‘n nare droom. Ek kan nie glo dat dit gebeur het nie. Net gisteraand het ek soveel pret saam met my maats gehad, en vanaand kon ek en Vonk verdrink het. Ek dink Ma en Pa is ook nog steeds geskok. Hulle is tenminste nie kwaad vir my nie. Ek dink hulle verstaan hoe ek gevoel het. En ek dink hulle is net bly ek is veilig.

Donderdag 3 Januarie

Dankie tog Vonk het niks oorgekom nie. Ons het vandag na Ali-hulle se huis toe gery om te kyk hoe dit met haar gaan. Met die spruit wat oorstroom het, was dit die enigste manier om by die weikamp uit te kom. 

Ek het haar saggies hoor runnik die oomblik toe sy my sien. Sy het nadergedraf na waar ek gestaan het, en met haar kop teen my genestel. Ek dink sy weet ek het haar gisteraand gered, en nou is ons nog nader aan mekaar as voorheen. Ek is lief vir haar en sy vir my. Sy is my beste maat in die hele wêreld. 

Sondag 6 Januarie

Dit was regtig ‘n rowwe week. Dit reën nog aanmekaar en die spruit is nog steeds te vol om deur te kom. Daar was oral vloede, en party mense se huise is onderwater.

Maar Nate is baie gelukkig want die sikloon in die noorde veroorsaak die ideale omstandighede vir branderplankry. En Pa het hom en sy vriend amper elke dag hierdie week gevat om branders te gaan ry. Daardie groot golwe lyk so skrikwekkend, maar Nate is mal daaroor. Ek kan nie verstaan hoekom hy so bang is vir perdry nie. Branderplank- en motorfietsry lyk vir my gevaarliker! Pa het my ‘n paar keer probeer leer om branderplank te ry, maar ek kon nie regop staan nie. Ons het Grace eenkeer saamgeneem strand toe, en sy het dadelik regop gestaan. Pa sê haar balans is goed. Ek was vies omdat sy dit kon regkry en ek nie. Ek hou in elk geval nie van branderplankry nie. Ek sal veel eerder perdry.

In elk geval, Ma en Pa moet my elke oggend en laatmiddag na Ali-hulle toe neem om die perde te versorg en hulle voer te gee. Ek wens ons weikampe was nie anderkant die spruit nie. Die kampe is so modderig en ‘n pappery, en ons arme babas moet in die reën bly staan. Gelukkig is die groot boom daar vir hulle om onder te skuil en tenminste het hulle almal komberse om te help om hulle te beskerm.

Maar Millie het nou mok! Dit is omdat sy heeldag in die modder moet staan. Shelley moes die veearts laat kom en hy sê daar is op die oomblik heelwat perde wat probleme het daarmee as gevolg van die reën. Haar bene is ontsteek, veral rondom haar pote. Nou moet ek tweemaal per dag spesiale betadinesproei aanspuit om dit te genees. Sy kry medisyne ook wat ek met haar voer moet meng. Shelley kom haar versorg wanneer sy kan, maar sy woon te ver om elke dag te kom.

Ek is so bly Vonk het goeie pote. Almal sê so van haar. Sy het nie eers hoefysters nodig nie. Dit spaar ons baie geld omdat ons haar hoewe net af en toe hoef reg te knip in plaas daarvan om elke keer vir nuwe skoene te moet betaal.

Wanneer gaan dit ophou reën? Die weervoorspelling sê dit gaan nog vir ‘n paar dae nie opklaar nie. Nate wil graag hê die spruit moet sak sodat hy daar kan gaan speel. Wanneer daar baie vars reënwater is, plas hy rond op ons groot branderplank. En verlede somer het hy selfs ‘n waterskilpad gevang. Maar ek wil net gaan perdry. Ek mis die kuier in die weikamp saam met die ander meisies, en om tyd met my baba te spandeer. Dit is skoolvakansie en ons is almal binnenshuis vasgekeer. Saddle Club is darem gedurende die vakansie tweemaal per dag op televisie. Ek kyk soggens én in die middag. Dit is die beste program ooit!

Donderdag 10 Januarie

Dit het uiteindelik vandag lank genoeg ophou reën sodat ons weer kon opsaal en gaan ry. Maar die weikampe is so nat dat ons net op en af in Ali-hulle se oprit kon ry. Ek moes my saal, stewels en alles goed skoonmaak gisteraand. Hulle was pure muf van al die nat weer. Dit was vieslik! 

Toe oom Tom by Cammie en Grace se perde kom inloer vanmiddag, vertel hy van ‘n oulike plek vir ons om te gaan ry. Dit is in die staatsbos en hy sê daar is baie lekker paadjies. Dit is ook net omtrent ‘n kilometer hiervandaan en ons kan maklik soontoe en weer terug ry na die tyd. 

Hy gaan ons volgende week wys waar dit is. Ons moet ‘n grootmens saamneem terwille van ons veiligheid. Hy het nie sy eie perd nie, maar Ali se ma sê hy kan haar perd, Bugsy, gebruik. Sy noem haar perd Bugsy omdat hy altyd vol goggas is, veral muskiete. Sy moet hom die heeltyd toegooi met ‘n kombers wanneer hy nie gery word nie. Sy moet hom ook met iets smeer om die goggas weg te hou. Dit is soos ‘n insekdoder vir diere. 

Ek dink ek moet Vonk ook daarmee smeer want ek sien in die laaste tyd aan hom ook insekbyte. Ali se ma ry nie baie nie, en sy hou daarvan dat Bugsy oefening kry. Sy sê so ‘n lang rit sal hom goed doen.

My eerste regte rit op Vonk en ons gaan almal saam. 

Dit sal regtig koel wees.

Ek kan nie wag nie. 

Woensdag 16 Januarie

Vandag was onbeskryflik! Ons het almal 6:00 in die weikamp bymekaargekom. Ons moes klaar opgesaal en gereed wees omdat oom Tom so vroeg as moontlik wou vertrek voordat dit begin warm word. Ons is almal agter hom met die oprit langs, by die hek uit en af met die straat. Ek was so opgewonde! Toe ons by die hoofpad kom moes ons almal afklim en ons perde lei omdat dit te gevaarlik is om daar op hulle te ry. Dit was nogal erg. Daar is nie regtig ‘n behoorlike voetpaadjie waar ons kon loop nie, en ons moes baie versigtig wees. Dit was veral vreesaanjaend wanneer daar leunwaens verbykom. Dit het gelyk asof hulle net ‘n meter van ons af is en ons kon die wind voel wanneer hulle by ons verbyjaag. Selfs al was ek bang, het ek veilig genoeg gevoel omdat Vonk so bombestand is. Sy skrik vir niks. En ook omdat oom Tom saam met ons was.

Dit was ‘n hele ent tot by die ingang van die staatsbos maar toe ons wegdraai van die hoofpad kon ons weer ry. Vonk het so opgewonde geraak. Al die ander perde het gestap, maar sy wou draf. Ek moes toe die leiding neem. En sy draf so vinnig. Almal het gepraat oor haar draf, maar ek is gewoond daaraan.

Toe ons in die bos kom, moes ons agtermekaar ry. Ali het die voortou geneem, ek was in die middel, en oom Tom het agter gery. Dit was sodat hy ‘n ogie oor ons almal kon hou. En dit was hope pret! Daar was hope kleinerige stompe in die paadjie, en ons mos oor almal spring. Die springery was groot pret. Toe ons omtrent halfpad is, het ons eers gestop om die perde te laat rus en ietsie te eet. Ek het my piesang vir Vonk gegee. Sy was mal daaroor!

